
Solushon pa debe nashonal / Supervishon 
finansiero 
Edishon number 3 di nos página informativo ta trata solushon pa debe 

nashonal i supervishon finansiero. Gobièrnu ta informá paso a paso 

kiko a palabrá ku e otro partnernan den Reino enkuanto struktura 

estatal. 

1.Ki mishi asuntu di debe den nos trayekto estatal?
Esei tabata deseo di tur partido polítiko ku tabata forma parti di konseho 

insular di Kòrsou na novèmber 2005. E luna ei Kòrsou i su partnernan den 

Reino a tene un Konferensha di Mesa Rondó inisial. Tur partner a akordá 

ku:

• Nos debenan ta stroba un futuro nobo riba un base salú.

• Mester kuminsá e pais nobo ku un situashon finansiero salú.

• Hulanda mester yuda solushoná e problema di debe

• i mester bini un forma di supervishon/kòntròl finansiero pa sigurá 

  ku nunka mas no ta krea debe ekstrabagante. 

Konseho insular di Kòrsou a ratifiká e resultado di e konferensha ei 

unánimemente dia 24 di febrüari 2006.  

2. Kiko pueblo ta gana ora Hulanda yuda solu-
shoná nos debe nashonal?
Pueblo a mira i sinti e último añanan akí ku kada biaha tin ménos sèn pa  

drecha kamindanan, drecha hòspital, pa material di skol, kuido sosial, for-

mashon, nos studiantenan, barionan, etc. Esei ta pasobra nos pais tin hopi 

debe. Kaminda tin debe, mester paga interes. Interes ta kome entradanan di 

nos pais i esei ta kome benefisionan pa pueblo. Solushon di debe ta stòp e 

spiral desastroso akí. P’esei tur isla i tur partido a pidi Hulanda na 2005 pa 

yuda solushoná nos debe

3. Kiko e solushon pa debe nashonal ta enserá?
Durante e fase di transishon (te ora Kòrsou bira pais outónomo):

• Hulanda ta kubri kuentanan atrasá di Kòrsou i Sint Maarten te ku 

   aña 2005.

• Hulanda ta paga un parti supstansial di e debenan/bononan, na 

   momentu ku nan vense.

• Hulanda ta paga un parti supstansial di e interes ku Kòrsou i Antia 

  mester paga riba nan fiansanan.

Ora Kòrsou bira outónomo den Reino:

• Hulanda lo tuma gran parti di sobrá debe na su enkargo: entre otro

  fiansanan di Kòrsou mes i parti di e debe di gobièrnu sentral ku 

  ta bin kai pa Kòrsou. 

4. Kiko e supervishon finansiero ta enserá?
Supervishon finansiero ke men ku un instansha ta kontrolá si Kòrsou ta 

anda bon ku su finansa. Esun ku ta bai hasi esei ta e kolegio di supervishon 

finansiero ku e paisnan den Reino a instalá huntu. 

5. Ata nos mes tin Kontrolaria General?
Kontrolaria General ta kontrolá gastunan ku a ser hasí kaba. E kolegio di 

supervishon finansiero ta kontrolá na un manera preventivo pa evitá ku kos 

por bai robes. 

6. E kolegio di supervishon finansiero ta bai man-
da awor na Kòrsou?
Nò. 

•	E no ta mishi ku niun tarea di gobièrnu. E no ta bisa ki maneho gobièrnu 

mester hiba ni kon gobièrnu mester korihí un situashon robes.

•	E no ta mishi ku niun tarea di parlamento. Parlamento ta keda ku tur su 

kompetensianan.

•	E no ta formulá reglanan di ‘corporate governance’ pa kompanianan di 

gobièrnu. Akshonistanan mes ta hasi esei.

•	E no ta mishi ku outoridat di Kontrolaria General, ni di Raad van Advies, 

ni di niun otro parti di nos sistema demokrátiko.

7. Kiko e kolegio ta hasi anto?
E ta kontrolá na un manera preventivo si Kòrsou ta kumpli ku reglanan ku 

Kòrsou mes a fiha pa hiba un maneho finansiero sano. E ta hala atenshon 

di gobièrnu si gobièrnu gasta mas plaka ku e ta risibí òf pa otro meta ku 

gobièrnu mes a fiha. Den un kaso asina gobièrnu mes ta korihí e situashon. 

Solamente si gobièrnu no hasi kaso i si parlamento tampoko no hasi kaso, 

e ora ei numa e kolegio ta raportá na gobièrnu di Reino i esaki por aktua si 

mester. E kolegio ta kontrolá na e otro islanan tambe. 

(Na Boneiru, St. Eustatius i Saba e kolegio tin mas outoridat pasobra nan ta 

bira parti di Hulanda.)

8. E kolegio ta representá gobièrnu di Hulanda?
Nò. Tur partner den Reino a apuntá un miembro den e kolegio. E ta un 

kolegio di kòntròl independiente. E no por haña òrdu ni di Hulanda ni di 

e islanan. E no mester duna kuenta i rason na Hulanda ni na e islanan. E 

mester kumpli ku su tarea manera Kòrsou i su partnernan a palabrá huntu. 

E kolegio ta konsistí di 6 miembro. 

• Un miembro nombrá pa Kòrsou;

• Un miembro nombrá pa Sint Maarten;

• Un miembro nombrá pa Antia Hulandes; 

• Un miembro nombrá pa Hulanda, riba proposishon di Boneiru, 

	 St. Eustatius i Saba;

• Un miembro nombrá pa Hulanda; 

• E presidente ta nombrá pa e presidente di konseho di minister di Reino; 

9. Supervishon finansiero ta pa semper?
Nò. Despues di 5 aña lo evaluá e areglo. Ta hasi esaki a base di normanan 

finansiero ku Kòrsou a kumbiní ku su partnernan den Reino. A base di esei 

ta disidí si e supervishon ta sigui, suavisá, òf stòp.

Na kaminda pa Pais Kòrsou (3)

Kòrda riba nos anochi informativo na Biblioteka Públiko djarason 

anochi 7or. Bo ke un enkuentro informativo den bo bario òf pa bo 

grupo? Yama 4633225 pa un sita.

Pa repasá e informashon, bishitá www.curacao-gov.an. 


